
ЖАРЫККА ЧЫГЫШЫ ЖАНА ИЗИЛДЕНИШ ТАРЫХЫ 

Сагындык кызы Ж. 

ИСТОРИЯ ИССЛЕДОВАНИЯ И ВЫХОДА В СВЕТ  

ПРОИЗВЕДЕНИЙ АКЫНА АЛЫМКУЛА УСЕНБАЕВА 

Sagyndyk kyzy Zh. 

HISTORY RESEARCH AND PUBLICATION WORKS 

OF POET ALYMKUL USENBAEV 

УДК: 808.1 (575.2) (04) 

Макала залкар акын  Алымкул Үсөнбаевдин чыгарма-

чылыгына арналат. Акындын алгачкы ырлар жыйнагы 

1938-жылы “Ырлар” деген ат менен жарык көрөт. Ушул 

эле жылы “Кожожаш”, “Ырлар жыйнагы”, “Саринжи-

Бөкөй” китептери, 1939-жылы элдик жомоктордун неги-

зинде “Жолборс минген киши” жомогу, 1940-ж. “Ырлар 

жана поэмалар” баш болгон отузга жакын ыр жыйнакта-

ры жарыкка чыккан. Акындын өмүр таржымалына илимий 

негизден туруп баа берүү иши 1938-жылдары колго алына 

баштайт. Акын жөнүндө К.Маликовдун алгачкы макаласы 

1938-жылы латын арибинде жарыкка чыгат. Кийин изил-

дөөчүлөр тарабынан бир топ макалалар жарык көрөт. 

С.Байходжоев 1962-жылы “Алымкул Үсөнбаев” аттуу 

эмгегин жарыкка чыгарат. Бир катар акындар тууралуу 

коллективдик эмгектерде портреттик талдоолор бери-

лет. Эгемендик жылдарында да акынга арналган эскерүү-

лөр, чыгармаларына болгон талдоолор адабий чөйрөдө 

изилденип келген.  

Негизги сөздөр: акын, ыр жыйнагы, жомок, поэма, 

изилдөө, чыгармалар, портрет, макала, кол жазмалар, ша-

кирт.  

Данная статья посвящена творчеству известного 

акына Алымкула Усенбаева. Первый сборник стихов акына 

под названием «Ырлар» вышел в свет в 1938 году. В этом 

же году вышли в свет книги «Кожожаш», «Ырлар», 

“Саринжи-Бөкөй”, в 1939 г. на основе народных сказок из-

дана сказка “Жолборс минген киши”, а в 1940 г. вышел в 

свет около тридцати стихов в сборнике “Ырлар жана 

поэмалар”. С 1938 г. даётся научная оценка жизненному 

опыту акына. В 1938 г. публикуется первая статья 

К.Маликова об акыне на латинском языке. В последующие 

годы исследователи выпускают несколько статей. В 1962 

г. С.Байходжоев издаёт труд “Алымкул Усенбаев”. В кол-

лективном труде даются портретные анализы о некото-

рых акынах. Также в годы независимости был исследован 

его творческий путь и анализы его произведений.  

Ключевые слова: поэт, сборник стихов, сказка, поэма, 

исследования, произведения, портрет, статья, рукопись, 

ученик.  

This article is devoted to the work of the famous akyn 

Alymkul Usenbaev. The first collection of akyn's poems called 

"Yrlar" was published in 1938. In the same year was published 

the book "Kojojash, Urlar", "Caringi-Bokoi" in 1939, based on 

folk tales published the tale of "Jolbors mingen Kishi", and in 

1940 he published about thirty poems in the collection "Yrlar 

jana Poemalar". Since 1938, a scientific assessment of akyn's 

life experience has been given. In 1938, K.Malikov published 

His first article about akyn in Latin. In the following years, 

researchers publish several articles. In 1962 S.Baihodjoev pu-

blishes work “Alymkul of Usenbaev”. The collective portrait 

work are analyses of some of the akyns. 

Key words: poet, collection of poems, fairy tale, poem, re-

search, works, portrait, article, manuscript, student. 

Ырчы, акындар ар түрдүү коомдук кырдаалда өз 

чыгармачылыгы менен белгилүү ролду ойноп келиш-

кен. Бирде кубанычты, жүрөк жарган сүйүнүчтү кош-

топ, адамга канат байлашса, бирде өкүнүп, кайгыга 

сугарылган назик ырлары, жалындуу көркөм сөздөрү 

менен арга издеп, акылдуу кеңештерин, жүйөлүү сөз-

дөрүн айтышкан. Ал гана эмес ырчы, акындардын му-

кам үндүү көркөм ырлары өз элинин кандуу күрөшүн-

дөгү жеңишине түздөн-түз көмөкчү болуп да келген. 

Акындар көркөм сөз өнөрүнүн өкүлү катары чыгар-

маларына материалды элдин турмушунан алып, аны 

поэзияда чагылдырат, өздөрү байкагандарын ыр ме-

нен сүрөттөп көрсөтөт. Ошон үчүн акындар коомдук 

турмушта зор роль ойнойт. Мындай сапат кыргыз эл 

акындары, ырчыларына гана эмес, бул өзбектин ашуг-

дарына, тажиктердин хафистерине, казактардын жыр-

чыларына, түркмөндөрдүн бакшыларына да тийиш-

түү.  

Октябрь революциясынын жеңиши, совет бийли-

гинин орношу акын, ырчылардын ролун дагы бийик 

көтөрдү. Бул учурда алар көпчүлүк массанын чыныгы 

ырчысына айланышкан.  Совет адамдары, алардын 

эмгектеги баатырдык күрөштөрү эл ырчыларынын 

башкы тематикасынан болду. Бул учур акындар үчүн 

эң жоопкерчиликти көтөрдү десек жаңылышпайбыз. 

Себеби, коомдо болуп жаткан өзгөрүүлөрдү, жаңы-

лыктарды, кубулуштарды карапайым калкка жетки-

рүү – акындардын бирден-бир миссиясы болгон. 

Ошол доорду башынан өткөрүп, ошол доордо жаша-

ган акындар поэзиясынын ири өкүлдөрүнүн бири – 

Алымкул Үсөнбаев. 

Алымкул Үсөнбаев – кыргыздын көп кылымдан 

бери жашап келген акындык өнөрдүн мыкты өкүлү.  

Ал бүт өмүр жолунда эл менен тыгыз байланышта 

жашап, калк менен тагдырлаш өмүр кечирген. Элдин 

тагдыры акындын тагдыры болгон. Алымкул чыгар-

мачылык демди элден алган, эл менен ырчы эски 

замандын түрдүү кыйын жолун басып өткөн. Эмгек-

чилер аны «биздин акын», «эл акыны» дешкен. Бул 

акындын чыгармачылыгына берилген акыйкаттуу 

баа, ырчылык өзгөчөлүгүн белгилеген белги. «Эл 

акыны» деген чакан сөзгө анын бүт чыгармачылык 

турпаты, ырчылык касиети сыйдырылган. Чынды-

гында эле, Алымкул Үсөнбаев эки заманды башынан 

кечирип, бирде муңдуу турмушту үнгө кошкон, бирде 

таалайлуу күндү бийик ырдаган, эмгекчилерди улуу 

иштерге шыктандырган көркөм сөздүн көрктүүсүн өз 

элине тартуу кылды. Акындын түрдүү тематикадагы, 

ар кыл мазмундагы чыгармалары, эркиндик үчүн 

жүрөктү окко тоскон кандуу согушта болсун, бакты-

таалайдын тиреги тынчтык күрөштө болсун, ар дайым 

тең кадам шилтеп, алдыңкы катарда болуп келген. 

Мындан улам акындын чыгармалары качан жарыя-

ланып баштаган, чыгармачылык өнөрканасына кан-

дай илимий баа берилген деген суроолор туулат. 

 Алымкул Үсөнбаевдин ырчылыгы коомчулукту 

өзүнө 30-жылдарда бурат. Бул жылдары акындын ыр-

лар жыйнактары жарык көрүп, акын жөнүндөгү ай-

рым пикирлер гезит-журналдарга жарыялана башта-

ган. Алымкул Үсөнбаевдин алгачкы “Ырлар” деп 

аталган жыйнагы  1938-жылы жарык көргөн. Ушул 

эле жылы “Кожожаш”, “Ырлар жыйнагы”, “Саринжи-

Бөкөй” китептери да жарыкка чыгат. Булардын 

ичинен “Саринжи-Бөкөй” китебине акын М.Элебаев 

жооптуу редактор болуп, баш сөз жазып, фольклор 

жөнүндө учкай кеп айтат. Китеп латын алфавитинде, 

220-бет көлөмүндө чыккан.  1939-жылы элдик жомок-

тун негизинде жазылган “Жолборс минген киши” жо-

могу жарык көргөн. Ал эми 1940-жылы жогорку ыр-

лары жана поэмалары топтоштурулуп, “Ырлар жана 

поэмалар” деген ат менен кайрадан жарыкка чыгат. 

Бул китептерге негиз болгон чыгармалары КР УИА-

нын Кол жазмалар фондунда (Инв. №49(К243), 

№255(466), №347(808), № 452(1852), №39(1413), 

№1914) сакталып турат. Булардын ичинде “Кожо-

жаш” поэмасын А.Үсөнбаевден К.Мифтаков жазып 

алып, Кол жазмалар фондуна тапшырган, ошондой 

эле А.Үсөнбаев өзү тапшырган да материалдар бар, 

анткени устаты Т.Сатылгановдун ырларынын, ай-

тыштарынын көбүн өз оозунан жазып алып, фондго 

тапшырган шакирттеринин бири А.Үсөнбаев болгон. 

Акындын 1936-1940-жылдар аралыгындагы ырлары 

негизинен ушул жыйнактарда. Бул жыйнактагы ырла-

рынын жана поэмаларынын саны отузга чукул.  

Ырчынын чыгармачылыгына илимий көз караш-

та баа берип, басып өткөн өмүр жолуна кайрылган-

дардын алгачкыларынын бири – К.Маликов. Бул акын 

жөнүндөгү адабий коомчулуктагы алгачкы пикир 

десек болот. Акын жөнүндө К.Маликовдун алгачкы 

макаласы 1938-жылы “Ала-Тоо” журналына латын 

алфавитинде жарыкка чыгат [1]. Ушул жылдан баш-

тап К.Маликовдун акын жөнүндө макалалары гезит-

журналдарга тынбай чыгып турган. Жазуучу акын-

дын чыгармаларына талдоо берип, аны чыгармачылы-

гындагы негизги бөтөнчөлүк – элдүүлүк, турмуш 

чындыгы экенин көрсөтүп, өздүк чеберчилигин көр-

сөтүүгө аракет жасаган. Ал эми 1940-жылы  Т.Сатыл-

гановдун 75 жылдык юбилейине арналып чыккан  

“Токтогулга эстелик” (Токтогулдун 75 жылдык юби-

лейине арналып чыккан жыйнак. Кыргызмамбас, 

Фрунзе, 1940) деген макалалар топтомунда К.Мали-

ковдун “Токтогулдун алым-сабак ырлары” деген ма-

каласы жарыяланган. Анда автор айтыштын жанрдык 

өзгөчөлүктөрү, Токтогулдун заманындагы акындар-

дын социалдык абалынын талантына тийгизген тааси-

ри, Токтогул менен Алымкулдун “Акбаары” жана 

“Токтогул менен Эшмамбеттин сакал тууралуу алым-

сабактарына” талдоо жүргүзөт. 

К.Маликовдун макалаларындагы ойду Калим 

Рахматуллиндин [2], Темиркул Үмөталиевдин [3], 

Жоомарт Бөкөнбаевдин [4], К. Укаевдин [5], Самар 

Мусаевдин [6] мазмундуу макалаларынан да кездеш-

тиребиз. Бул инсандар да сынчы Калим Рахматулин 

айткандай «Алымкулдун ырлары жалындуу, шыктуу 

патриотизм, менен толгондугун» белгилешкен. Бул 

макалаларда жогоркуда айтылгандай акындын чыгар-

маларына эң жогорку пафосто баа берилип, негизинен 

бир жактуу мактоо орун алгандыгын айта кетишибиз 

керек. Ошондой эле акындын кедей үй-бүлөдө туу-

луп, жаштайынан малайлыктын азабын тартып, чы-

гармачылыгынын башталышында улуу акын Токто-

гулга жолугуп, кийин анын анын шакирти болуп, 

устатынын өнөрканасынан алган тарбиясы жөнүндө 

пикирлер айтылган.  

Акындардын чыгармаларына, өмүр таржыма-

лына илимий негизден туруп баа берүү иши 1950-60-

жылдардан баштап колго алынып, Токтогул Сатыл-

гановдун, Барпы Алыкуловдун, Тоголок Молдонун, 

Осмонкул Бөлөбалаевдин, Калык Акиевдин чыгарма-

чылыгына арналган илимий макалаларында ар кайсы 

аспектте талдоолор жүрөт. Булардын ичинде адабият-

чы С.Байходжоевдин 1962-жылы жарыкка чыккан 

“Алымкул Үсөнбаев” аттуу эмгеги да бар. Бул эмгек-

те акындын өмүр баяны жөнүндө толук айтылып, 

чыгармаларынын идеялык-тематикалык өзгөчөлүк-

төрү талданып, акын колдонгон көркөм сөз каражат-

тарына ошол мезгилдин деңгээлинде баа берилген. 

Автор акындын ырларын үч мезгилге: согушка чейин-

ки жана согуш мезгилиндеги ырларына талдоо жүргү-

зүп, андан соң согуштан кийинки чыгармалары туура-

луу кенен сөз кылган. Андан сырткары айтыштары, 

тамсилдери, жомокторуна да токтолот. Бул эмгек 

акындын чыгармачылыгы боюнча кеңири талдоо 

жүргүзүлгөндүгү менен өзгөчө орунду ээлейт. Бирок, 

эмгекте акындын чыгармачылыгын идеялык-темати-

калык жактан талдоолордо ошол учурдун идеология-

лык талабынын фонунда каралып, басым негизинен 

Ленин, Партия жөнүндөгү ырларына жасалып, акын-

дын жаңы замандын келишин ырдаганы, аны мактоо-

лору тууралуу ырларына акцент коюлганы байкалат. 

Мындан сырткары 1988-жылы жарык көргөн “Акын-

дар чыгармачылыгынын тарыхынын очерктеринде” 

ушул монографиянын негизинде автор “Алымкул 

Үсөнбаев” деген макаласын жазган.   

1973-жылы жана 1981-жылы тандалган чыгар-

маларынын бир томдук жыйнагы жарык көрөт. Баш 

сөзүн С.Эралиев жазып, акындын бала чагы, Токто-

гулга жолугушун айтып келип, Октябрь революция-

сынын келиши менен ырларынын тематикалык-идея-

лык көркөмдүгү артып, чыгармачылык эргүүгө ээ 

болгонун баса белгилейт. Андан ары ырларын тал-

доого алып, кандай темаларда, кайсы мезгил жөнүндө 

ырдагандары жөнүндө маалымат берип, акындын ат-

каруу чеберчилиги, комузучулугу, алган сыйлыктары 

тууралуу да сөз кылат.  

Андан бери карай келсек, акындын юбилейле-

рине арналган макалалар, эскерүүлөр,  адабиятчылар-

дын акындык поэзияны изилдөөлөрүндө Алымкул 

Үсөнбаевдин чыгармалары тууралуу түз же кыйыр 

түрдө сөз болуп өткөн эмгектер арбын. Алардын ичи-

нен бөлүп көрсөтө тургандары В.Виноградовдун жана 

Б.Алагушевдин ойлору. В.Виноградов комузду сөз 

менен обонго ийкемдүү алып чыгуудагы аткаруучу-

лук чеберчилигин, ырдоо манерасынын өзгөчүлүгүн 

айтып, акынды ыры терең мазмундуулукка жакын ак 

сөөк акын атаган. Алар башка адабиятчылар аздыр-

көптүр токтолуп өткөн акындын аткаруу чеберчили-

ги, комузчулугу, обончулугу тууралуу баалуу ой-пи-

кирлерди айтышкан. Ал эми адабиятчы, ф.и.к. 

Ж.Таштемировдун “Токтогул жана акындык поэзия” 

[7] деп аталган эмгегинде А.Үсөнбаевдин Токтогул 

менен учурашуу ырлары жана Алымкулдун Токто-

гулга биринчи жолуккандыгы тууралуу сөз кылып, 

Алымкул акындын Токтогулдун сынынан өткөнү туу-

ралуу, бул учур ар бир акын үчүн чоң экзамен тап-

шырганга барабар экендигин белгилейт. Акындын ка-

зак акындары менен болгон байланышы адабиятчы 

Б.Кебекованын 1985-жылы жарык көргөн “Кыргыз, 

казак акындарынын чыгармачылык байланышы”  ат-

туу эмгегинде сөз болот. Автор А.Үсөнбаевдин 

“Нарикбай” поэмасын казак акындарынан угуп айтып 

калгандыгын жазып, акындын эскерүүсүн мисал кы-

лып берет. Акын казак фольклорун жакшы өздөш-

түргөнүн, казак поэмаларын эл арасында айтып жүр-

гөндүгүн, чыгармачылыгын өнүгүшүнө белгилүү 

өлчөмдө таасир тийгизип, акындын “Олжобай менен 

Кишимжан” поэмасында казактын лирикалык поэма-

ларынын салттуулугу, назик лиризм байкаларын бел-

гилейт. Ошондой эле казактын улуу акыны Жамбыл-

ды устаты катары эсептеп, ал эми замандашы Кенен 

менен бир канча ирет айтышып, чыгармачылык бай-

ланышта болгондугунан да кабар берет.   

Акындын ырлары, поэмалары, жомоктору тын-

бай жарыяланып турган. Кыргыз тилинде отузга жа-

кын жыйнагы чыкса, орус тилинде он эки ыр жыйнак-

тары, жомоктору, поэмалары жарык көргөн. Эгемен-

диктин шарапаты менен көркөм адабий туундулары-

бызга кайрадан кайрылып, саясаттан тыш чыныгы 

реалдуулук мүнөзүн аныктап, илимий баа берүү масе-

лесинен улам оозеки адабиятыбызга, акын-ырчыла-

рыбыздын чыгармачылыгына кайрадан кайрылуу 

мүмкүнчүлүгү түзүлгөн. Натыйжада акын-ырчылар-

дын өмүр таржымалына, чыгармачылыгына тактоо-

лор, толуктоолор киргизилип, портреттик мүнөздөгү 

макалалар жазылып, чыгармалары кайрадан басылып 

жарыкка чыкты. Ошондой портреттик мүнөздөгү ма-

калалардын бири 1992-жылы чыккан “Кыргыз акын-

дарынын чыгармачылыгы” аттуу окуу куралындагы 

А.Абдразаковдун макаласы [8, 3-26-бб.]. Бул макала 

акындын толук өмүрү, акындын жаш кезиндеги көр-

гөн оор турмушу, чыгармачылыгынын калыптаны-

шы, устатына жолугушу, ж.б. камтыйт. Айрым чыгар-

маларына токтолуп, композициялык курулушу, по-

этикалык өзгөчөлүктөрү тууралуу талдоолор жасалат. 

Акындын чыгармаларын этаптарга бөлүп карап, тема-

тикалык, идеялык жактан болгон өзгөчөлүктөрүн, 

акын катары улам калыптанып жүрүп отурганына ба-

сым жасалат.  

Ал эми акындын юбилейлик жылдарында (90, 

100, 110, 120) чыккан эскерүүлөр, портреттик макала-

лар да бир топ.  

Улуттук көркөм дөөлөттөргө жаңыча мамиле 

кылуу мезгили болгон эгемендик жылдарында мурда 

жарык көргөн акындардын чыгармаларын кайрадан 

карап, совет доорунда чектөө коюлуп, “унутулуп 

калган акындардын” адабий туундуларын  жарыкка 

чыгаруу иши колго алынып, акдемик А.Акматалиев-

дин жалпы редакциясы астында КР УИАнын кол жаз-

малар фондунда сакталып турган акындардын айтыш-

тары “Залкар акындар” сериясынын алкагында (Кал-

мырза, Чоңду, Эсенаман, Үмөталы, Жеңижок, Арс-

танбек, Айтыке, Коргол, Эшмамбет, Калык, Осмон-

кул, Алымкул, Токтоналы, Ысмайыл) жарык көрдү. 

Ушул “Залкар акындар” сериясынын 2006-жылы чык-

кан 7-томунда адабиятчы, изилдөөчү А.Обозкановдун 

“Алымкул Үсөнбай уулу” аттуу макаласы жарыялан-

ган. Бул эмгекте акындын аткаруучулук жөндөмүнө, 

үнүнүн жагымдуулугуна “эл эркеси” Куйручуктун 

жана фольклор жыйноочу К.Мифтаковдун баа бер-

гендиги айтылат. А.Үсөнбаевдин үнү, тембри кооз 

болгон, бекеринен өз заманында Кыргызстандын 

мамлекет башчысы И.Раззаков мамлекеттик деңгээл-

деги маданий иш-чараларда, концерттерде акынды 

атайын чакырттырбагандыр. А.Обозканов акындын 

“Гүлдөп ал”, “Комузум”, “Селинчек” аттуу обондору-

на, комузду Карамолдо, Коргол, Атай, Шекербектен 

кем чертпеген комузчулугуна  да жогору баа берет. 

Ошондой эле акын “Манас”, “Семетейди” комуздун 

коштоосунда аткаргандыгы тууралуу маалымат бе-

рип, бул манасчылык өнөрдүн тарыхындагы биринчи 

көрүнүш, кызыктуу факты экенин белгилейт. А.Обоз-

кановдун бул макаласы акындын өздүк чеберчилигин, 

ырчыларга мүнөздүү синкретизмдин А.Үсөнбаевдин 

чыгармачылыгында чагылдырылышы тууралуу так, 

таамай талдагандыгы менен айырмаланат.  

Акындын төкмөлүгү, б.а. айтыштары тууралуу 

маалымат А.Обозкановдун “Төкмөлүктүн башаты, 

калыптануу этаптары жана синкреттүү табияты” (-Б., 

2006.) аттуу эмгегинде жана М.Көлбаеванын “Айтыш 

өнөрүнүн табияты (эволюция, жанр, поэтика)” (-Б., 

2015) аттуу докторлук диссертациясында талдоого 

алынып, Калык, Токтогул, ж.б. төкмө акындар менен 

болгон айтыштары тууралуу талдоолор жүргүзүлөт. 

М.Көлбаева А.Үсөнбаев менен катар Осмонкул, Ток-

тоналы акындардын совет мезгилиндеги айтышта-

рына токтолгон.   

Совет мезгилиндеги айтыштар социалисттик жа-

ңы турмуштун жетишкендиктерин, элдин абалын ча-

гылдыруу, мурунку заман менен азыркынын айыр-

масын элге жар салуу, эмгек алдыңкыларын, планды 

өз убагынан мурда аткарган чарбаларды даңазалоо, 

илимий-техниканын жетишендиктерин жар салуу, 

коомго жат көрүнүштөрдү ашкерелөө милдетин атка-

ра баштады. Башкача айтканда айтыштар жеке акын-

дын (акындын) билим деңгээлин, дүйнө түшүнүгүн, 

кругозорун, тилдик өзгөчөлүктөрүн сыноодон өтүп, 

жалпы элдик көйгөйлөрдү көтөрүп, жаңылыктарды 

жар салууга айланып, табышмактатып ырдоо өз кыз-

матын аткара албай калды. Мындан улам байыртадан 

бери калыптанып келген табышмактуу айтыштын 

салттары акырындык менен мезгил бүктөмүндө ка-

лып, өз маанисин, күчүн жоготуп, өнүгүшүн токтотту 

дешке болот. Алымкул, Осмонкул, Токтоналы, 

Ысмайыл өңдүү акындардын айтыштарында жөн гана 

кайсы чарба алдыга кеткени, кайсы колхоз планды 

ашыгы менен аткарганы, чарбага ким киреше алып 

келип, ким зыян келтирип жатканы тууралуу суроо-

жооп иретиндеги жайынча ырдалган айтыштар кулач 

жайды. 

